Август


1. {6} Происхождение честных древ честнаго и животворящаго Креста Господня. Празднество Всемилостивому Спасу и Пресвятей Богородице. Святых седми мученик Маккавеев, матери их Соломонии и учителя их Елеазара.


Тропарь Кресту , глас 1


Спаси, Господи, люди Твоя, и благослови достояние Твое, победы на сопротивныя даруя, и Твое сохраняя Крестом Твоим жительство.


Кондак, глас 4.


Вознесыйся на Крест волею, тезоименитому Твоему новому жительству щедроты Твоя даруй, Христе Боже, возвесели нас силою Твоею, победы дая нам на сопостаты, пособие имущым Твое оружие мира, непобедимую победу.


Тропарь мучеником, глас 1


Болезньми святых, имиже о Тебе пострадаша, умолен буди, Господи, и вся наша болезни исцели, Человеколюбче, молимся.


Кондак, глас 2


Подобен: Вышних ищя:


Премудрости Божия столпи седмочисленнии, и Божественнаго Света светильницы седмосвещнии, Маккавеи всемудрии, прежде мучеников превелии мученицы: с ними же всех Богу молитеся, спастися почитающым вас.


Тропарь Всемилостивому Спасу, глас 8


С вышних призирая, убогия приемля, посети нас озлобленныя грехи, Владыко Всемилостиве: молитвами Богородицы даруй душам нашым велию милость.


Кондак, глас 4


Подобен: Явился еси:


Всякия скверны, Всемилостивый Спасе, аз бых делатель, и во отчаяния ров падся, но стеню от сердца, и вопию к Тебе, Слове: ускори, Щедрый, и потщися на помощь нашу, яко Милостив.


2. {6} Пренесение мощей святаго первомученика и архидиакона Стефана. {6} Святаго Василия, Христа ради юродиваго, Московскаго чудотворца.


Тропарь архидиакону, глас 4


Царским венцем венчася твой верх от страданий, яже претерпел еси по Христе Бозе, мучеников первострадальче Стефане: ты бо иудейское обличивый неистовство, видел еси твоего Спаса одесную Отца: Того убо моли о душах нашых.


Кондак, глас 6


Первый сеялся еси на земли Небесным Делателем, всехвальне Стефане, первый на земли за Христа кровь излиял еси, блаженне, первый от Него победы венцем увязлся еси на Небесех, страдальцев начало, венечниче мучеников, первострадальне.


Тропарь блаженному Василию, глас 8


Житие твое, Василие, неложное, и чистота нескверна, Христа ради тело твое изнурил еси постом и бдением, и мразом и теплотою солнечною, и слотою и дождевным облаком, и просветися лице твое яко солнце: и ныне приходят к тебе российстии народи и вси людие, прославляюще святое твое успение. Тем Христа Бога моли, да избавит ны от варварскаго пленения и междоусобныя брани, и мир мiрови подаст, и душам нашым велию милость.


Кондак, глас 4


Духом Божиим водимь, преблаженне Василие, отрясл еси мiрский мятеж, и жития треволнения возгнушался еси, и совлекся одеяний тленных, и облекся в ризу безстрастия, убежал еси ловления льстиваго мiродержца, и был еси странен во твоем языце, и паче земнаго богатства избрав богатство Небесное, увязлся еси венцем терпения, и ныне, преблаженне Василие, моли Христа Бога о творящих святую память твою, да зовем ти: радуйся, преблаженне Василие.


3. Преподобных Исаакия, Далмата и Фавста. {6} Преставление преподобнаго Антония Римлянина, Новгородскаго чудотворца.


Тропарь, глас 4


Боже отец наших:


Кондак, глас 2


Подобен: В моливах:


Пощением воссиявшия яко светила, и ереси развратившыя верою, песньми Исаакия восхвалим, и с Далматом Фавста, яко Христовы угодники, Того молящыя о всех нас.


Тропарь преподобному Антонию, глас 4


Ветхий Рим отечество твое оставив, на камень яко на легкий корабль возшел еси, и на нем паче естества аки безплотен по водам шествовал еси, промышлением Божественнаго разума направляемь, великаго Новаграда достигл еси, и обитель в нем сотворив, тело твое в ней предложил еси, яко дар освящен. Тем молим тя, отче Антоние, моли Христа Бога, да спасет душы наша.


Кондак, глас 8


Подобен: Взбранной


Римское воспитание, великому же Новуграду благодатное процветение, многими бо труды и подвиги в нем Богу угодил еси: сего ради чудес дарований от Него сподобился еси, и тело твое многими леты соблюде нетленно. Мы же сие лобызающе, радостно от души вопием ти: радуйся, отче Антоние.


4. Святых седми отроков, иже во Ефесе. Святыя преподобномученицы Евдокии.


Тропарь, глас 4


Велия веры чудесе, в пещере яко в чертозе царском святии седмь отроцы пребыша, и умроша без тли, и по мнозех временех восташа яко от сна, во уверение воскресения всех человеков. Тех молитвами, Христе Боже, помилуй нас.


Кондак, глас 4


Подобен: Вознесыйся:


Мiра сущая тленная презревше, и нетленныя дары приемше, умерше кроме тления пребыша. Теиже востают по многих летех, все погребше лютых неверие: яже во хвалении днесь вернии восхваляюще, Христа воспоим.


5. {6} Предпразднство Преображения Господа Бога и Спаса нашего Иисуса Христа. Святаго мученика Евсигния.


Тропарь предпразднству, глас 4


Христово Преображение предусрящем, светло торжествующе предпразднственная, вернии, и возопиим: приспе день Божественнаго веселия, восходит на гору Фаворскую Владыка, Божества Своего облистати красоту.


Кондак, глас 4


Подобен: Явился еси:


Божественным днесь Преображением человеческое все естество просиявает Божественно, в веселии зовущее: преобразуется Христос, спасаяй вся.


6. {(+)} Святое Преображение Господа Бога и Спаса нашего Иисуса Христа.


Тропарь, глас 7


Преобразился еси на горе, Христе Боже, показавый учеником Твоим славу Твою, якоже можаху: да возсияет и нам грешным свет Твой присносущный, молитвами Богородицы, Светодавче, слава Тебе.


Кондак, глас 7


На горе преобразился еси, и якоже вмещаху ученицы Твои славу Твою, Христе Боже, видеша: да егда Тя узрят распинаема, страдание убо уразумеют вольное, мiрови же проповедят, яко Ты еси воистинну Отчее Сияние.


7. Святаго преподобномученика Дометия. Преподобнаго Пимена Печерскаго. Обретение честных мощей иже во святых отца нашего Митрофана, епископа Воронежскаго.


Тропарь преподобномученику, глас 4


Постнически предподвизався на горе, умная врагов ополчения всеоружием Креста погубил еси, всеблаженне. Паки же ко страдальчеству мужески облеклся еси, и обоих ради венчался еси от Бога, преподобномучениче Дометие, приснопамятне.


Кондак, глас 6


Яко преобидев тленная и долу влекущая мудрования, преподобномучениче Дометие, велий наставник монахом показался еси, не устрашився ярости царя, не хотяща чтити Христа, Истиннаго Бога. Сего ради и скончался еси, воспевая песнь: Бог есть со мною, и ничтоже на мя.


Тропарь преподобному Пимену, глас 5


Богоноснаго Антония смиренномудрием подражая, терпением Иову подобяся, не исцеления от болезни, но паче протяжения тоя желал еси себе, терпеливодушне Пимене, да не како здрав быв, и от места сего родительми исторжен, сожития преподобных и чина их лишишися, тем паче надежды от самих Ангел пострижен был еси, с нимиже моли Христа Бога, спастися душам нашым.


Кондак, глас 6


Долговременную болезнь благодарне претерпевшаго, приидите сошедшеся восхвалим Пимена многотерпеливаго: иже бо иногда за смрад болезни бе гнушаем, сей ныне благоухание испущает, с верою к раце мощей его приходящим, и прогонит злосмрадие страстей от вопиющих: прииди, Пимене, к нам и ничтоже успеет враг на ны.


Тропарь святителю Митрофану, глас 4 


Правило веры и образ кротости, словом и житием пастве твоей, отче смиренномудре Митрофане, был еси. Темже и во светлостех святых солнца светлейше возсиял еси, венцем нетления и славы украшаемь. Моли Христа Бога, всей державе нашей и граду твоему в мире спастися.


Кондак, глас 8


Воздержанием тело духу поработив, душу же равноангельну сотворив, святительскою одеялся еси одеждою, яко венец священства, и ныне всех Владыке предстоя, моли, преблаженне Митрофане, умирити и спасти душы наша.


8. Святаго Емилиана, исповедника, епископа Кизическаго. Преподобнаго Григория, иконописца Печерскаго. Пренесение честных мощей преподобных Зосимы и Савватия, соловецких.


Кондак исповеднику Емилиану, глас 3


Добляго тя поборника по Троице явльшася, Церковь славит поющи, Емилиане, за нюже пострадал еси: сего ради почитаем память твою, языческаго нашествия избави рабы твоя. 


Кондак Григорию Печерскому, глас 2


Чистотою душевною Божественно вооружився, и непрестанныя молитвы, яко копие вручив крепко, пробол еси бесовская ополчения, Григорие отче наш, моли непрестанно о всех нас.


Тропарь преподобным Зосиме и Савватию, глас 4


Постническое и равноангельское житие ваше, преподобнии отцы Зосимо и Савватие, вселенней познаны сотвори вас: чудодеянии различными, Богоноснии, просвещаете верою призывающия вы и чтущия честную память вашу.


Ин тропарь, глас 8


Яко светильницы явистеся всесветлии, во отоце окиана моря, преподобнии отцы Зосимо и Савватие: вы бо крест Христов на рамо вземше, усердно Тому последовасте, и чистотою Богови приближившеся, отонудуже силами чудес обогатистеся. Темже и мы любезно притекаем к ракам честных мощей ваших, и умильно глаголем: о преподобнии, молите Христа Бога, спастися душам нашым.


9.{+} Святаго апостола Матфия.


Тропарь, глас 3


Апостоле святый:


Кондак, глас 4


Подобен: Явился еси:


Светозарное яко солнце во весь мiр изшедшее вещание твое, просвещает языческую церковь благодатию, чудоносче Матфие, апостоле.


10.Святаго мученика и архидиакона Лаврентия. Блаженнаго Лаврентия, Христа ради юродиваго, Калужскаго.


Тропарь мученику Лаврентию, глас 4


Мученик Твой, Господи:


Кондак, глас 2


Подобен: Вышних ища:


Огнем Божественным распалив сердце твое, огнь страстей до конца испепелил еси, страдальцев утверждение, Богоносе мучениче Лаврентие, и в страданиих вопиял еси верно: ничтоже мя разлучит любве Христовы.


11. Святаго мученика и архидиакона Евпла. Преподобномучеников Печерских Феодора и Василия.


Тропарь мученику, глас 4


Мученик Твой, Господи:


Кондак, глас 1


Подобен: Лик Ангельский:


Законы Христовы в руку обнося, предстал еси вопия врагом в подвизе: самозван есмь страдальчествовати твердейши. Темже приклонив радостно выю твою, подъял еси усечение мечем, скончавый течение твое.


12. Святых мученик Фотия и Аникиты.


Тропарь, глас 4


Мученицы Твои, Господи:


Кондак, глас 8


Светильницы светлии явльшеся, Божественнии мученицы, тварь всю светлостию чудес озаряете, недуги разрешающе, и глубокую тьму всегда отгоняюще, Христу Богу молящеся непрестанно о всех нас.


13. Пренесение честных мощей преподобнаго Максима Исповедника. {+} Иже во святых отца нашего Тихона, епископа Воронежскаго, Задонскаго чудотворца. Отдание праздника Преображения Господня.


Тропарь Максиму Исповеднику, глас 8


Православия наставниче:


Кондак, глас 6


Подобен: Иже о нас:


Свет Трисиянный, всельшийся в душу твою, сосуд избран показа тя, всеблаженне, являюща Божественная концем: неудобопостижных разумений ты сказуяй, блаженне, и Троицу всем, Максиме, воспроповедуяй ясно, Пресущную Безначальну.


Тропарь святителю Тихону, глас 8


От юности возлюбил еси Христа, блаженне, образ всем был еси словом, житием, любовию, духом, верою, чистотою и смирением. Темже и вселился еси в Небесныя обители, идеже предстоя Престолу Пресвятыя Троицы, моли, святителю Тихоне, спастися душам нашым.


Кондак, глас 8


Апостолов преемниче, святителей украшение, Православныя Церкве учителю, Владыце всех молися, мир вселенней даровати и душам нашым велию милость.


14. {6} Предпразднство Успения Пресвятыя Богородицы. Святаго пророка Михея. Пренесение честных мощей преподобнаго Феодосия, игумена Печерскаго.


Тропарь предпразднству, глас 4


Людие предыграйте, руками плещуще верно, и любовию соберитеся днесь радующеся, и светло восклицающе вси веселием: Божия бо Мати имать от земных к вышним преити славно, Юже песньми присно яко Богородицу славим.


Кондак, глас 4.


Подобен: Явился еси:


В славней памяти твоей вселенная невещественным Духом испещрена, умно с веселием зовет Тебе: радуйся, Дево, христиан Похвало.


Тропарь преподобному Феодосию, глас 8


Возвысився на добродетель, измлада возлюбив монашеское житие, к желанию доблественне достиг, вселился еси в пещеру, и украсив житие твое пощением и светлостию, в молитвах яко безплотен пребывал еси, в Российстей земли яко светлое светило просияв, отче Феодосие, моли Христа Бога, спастися душам нашым.


Кондак, глас 3


Звезду Российскую днесь почтим, от востока возсиявшую и на запад пришедшую: всю бо страну сию чудесы и доброты обогатившу, и вся ны содеянием и благодатию монашескаго устава, блаженнаго Феодосия.


15.{+} Успение Пресвятыя Владычицы нашея Богородицы и Приснодевы Марии.


Тропарь, глас 1


В Рождестве девство сохранила еси, во Успении мiра не оставила еси, Богородице: преставилася еси к животу, Мати сущи Живота, и молитвами Твоими избавляеши от смерти душы наша.


Кондак, глас 2


В молитвах неусыпающую Богородицу, и в предстательствах непреложное упование, гроб и умерщвление не удержаста: якоже бо Живота Матерь, и животу престави, во утробу Вселивыйся Приснодевственную.


16. {(+} Пренесение нерукотвореннаго образа Господа Бога и Спаса нашего Иисуса Христа из Едессы в Константинь град. Святаго мученика Диомида.


Тропарь, глас 2


Пречистому Твоему образу покланяемся, Благий, просяще прощения прегрешений наших, Христе Боже: волею бо благоволил еси плотию взыти на Крест, да избавиши, яже создал еси, от работы вражия. Тем благодарственно вопием Ти: радости исполнил еси вся, Спасе наш, пришедый спасти мiр.


Кондак, глас тойже:


Подобен: В молитвах:


Неизреченнаго и Божественнаго Твоего к человеком смотрения, неописанное Слово отчее, и образ, неписанный и Богописанный победителен ведуще неложнаго Твоего воплощения, почитаем того лобызающе.


17 Святаго мученика Мирона. Преподобнаго Алипия, иконописца Печерскаго.


Тропарь мученику, глас 4


Мученик Твой, Господи:


Кондак, глас тойже


Из млада Христа возлюбив, преславне, и Того соблюдая Божественныя заповеди, к Тому притекл еси весь цел, Мироне всечестне, и со Ангелы молишися прилежно. Проси всем почитающым память твою оставления грехов.


Тропарь преподобному Алипию, глас 8


Зраки изобразуя святых на дщицах, сих благодеяния спешно яко искусен художник, всехвальне Алипие, написовал еси на скрижалех твоего сердца, и сего ради аки образ Боголепне украшен, священства благодатию аки златом обложился еси от Христа Бога и Спаса душ нашых.


Кондак, глас 2


От юности Божественное в себе имея начертание, вдал был еси в научение иконнаго писания, и внегда небеси подобная Богородицы писашеся церковь, ты таможде пособствовал, и видел еси Духа Святаго осияние, от Негоже приял еси чудес действо, яко иконы твоя чудотворяху, тем тя чтем и ублажаем, чудне Алипие.


18. Святых мученик Флора и Лавра.


Тропарь, глас 4


Преудобренную и богомудрую двоицу пресветлую восхвалим вернии по достоянию, Флора преблаженнаго и Лавра всечестнаго, иже усердно Троицу Несозданную ясно проповедаста всем. Темже пострадавше до крове, и венцы пресветлыми увязостеся: молитеся Христу Богу, да спасет душы наша.


Кондак, глас 8


Подобен: Яко начатки:


Яко благочестия мученики, и страдальцы Христовы Богомудренны, вселенная преславно почитает Флора и Лавра днесь: яко да улучим благодать и милость молитвами их, и избавимся бед и напастей, гнева же и скорби в день судный.


19. Святаго мученика Андрея Стратилата и иже с ним.


Тропарь, глас 5


Земнаго сана славу оставив, Небесное Царство наследовал еси: кровными каплями, яко пречудным знамением нетленныя венцы украсил еси, и ко Христу привел еси собор страстотерпец, с лики ангельскими в невечернем свете незаходимаго Солнца Христа обрел еси, святе Андрее Стратилате. Егоже моли с пострадавшими с тобою присно, да спасет душы наша.


Кондак, глас 2


В молитвах Господеви предстоя, якоже звезда солнцу предтекий, и желаемое сокровище Царствия узрел еси, радости неизреченныя исполняяся, Безсмертному Царю в бесконечныя веки, от Ангел беспрестани хвалимому поеши, Андрее Стратилате: с нимиже молися непрестанно о всех нас.


20. Святаго пророка Самуила.


Тропарь, глас 2


Пророка Твоего:


Кондак, глас 8


Яко многочестный дар, прежде зачатия вдан Богу, и измлада Тому яко Ангел послужил еси, всеблаженне, и сподобился еси предбудущая вещати. Темже вопием ти: радуйся, пророче Божий Самуиле, архиерею великий.


21. Святаго апостола Фаддея. Святыя мученицы Вассы. {6} Преставление преподобнаго Аврамия архимандрита, Смоленскаго чудотворца.


Тропарь апостолу, глас 3


Апостоле святый:


Кондак, глас 4


Яко звезду пресветлую Церковь та стяжа, апостоле Фаддее, чудесы твоими всегда просвещаема, спаси верою чтущыя память твою.


Тропарь преподобному Аврамию, глас 8


Днесь возсия нам память твоя, славне, яко солнце светозарно лучами озаряющая мiр, и тьму нощи злых духов от нас отгоняющая. Днесь небесныя силы святых Ангел, и душы праведных мысленно торжествуют радующеся. Днесь и мы грешнии припадающе молимся: отче преподобне Аврааме, Христа Бога моли непрестанно, спасти град и люди, любезно тебе почитающыя.


Кондак, глас 3


Подобен: Дева днесь:


Возсия, Господи, граду Твоему память Твоего угодника, яко светлое солнце, радостно всех яко лучами озаряющи, паче же молитвы Пречистыя Твоея Матере от всех бед избавляют нас, и упражняют варварская шатания. Тем мы людие твои, и град наш вельми хвалимся, и спасаемся молитвами Твоего угодника Аврамия, преподобнаго отца.


22. Святаго мученика Агафоника и иже с ним.


Тропарь, глас 4


Мученицы Твои, Господи:


Кондак, глас 1


Подобен: Лик Ангельский:


3вание благое стяжав, Богомудре, мужей лукавых отвратился еси веры, не убоялся мук, Агафониче славне. Темже благим был еси наследник, и приял еси со страждущими с тобою достойныя венцы.


23. Святаго мученика Луппа. Отдание праздника Успения Пресвятыя Богородицы.


Тропарь мученику, глас 4


Мученик Твой, Господи:


Кондак, глас 2


3везда светлая явился еси непрелестная мiрови, Солнца Христа возвещающи, зарями твоими, страстотерпче Луппе, и прелесть погасил еси всю, нам же подаеши свет, моляся непрестанно о всех нас.


24. Святаго священномученижа Евтиха. {D} Пренесение честных мощей иже во святых отца нашего Петра, Московскаго и всея России чудотворца.


Тропарь священномученику, глас 4


И нравом причастник:


Кондак, глас 3


Подобен: Дева днесь:


Апостолов сопрестольник и святителей красота быв, Евтихе, мученически прославился еси, просиял еси яко солнце, всех просвещая, и разорил еси безбожия нощь глубокую: сего ради тя почитаем, яко Божественнаго воистину священнотаинника Христова.


Тропарь святителю Петру, глас 4


Наста днесь всечестный праздник пренесения честных мощей твоих, святителю Петре, веселя изрядно твое стадо, о нихже не оскудевай моляся Христу Богу, еже от Него дарованней ти пастве сохранитися от враг ненаветованней, и спастися душам нашым.


Кондак, глас 8


Яко врача преизрядна, и источника чудесем обильна, днесь сошедшеся любовию духовная твоя чада, в пренесение честных мощей твоих, архиерею Петре, молим тя: моли Христа Бога, да твоими к Богу молитвами, находящих зол избавльшеся, радостною душею и веселием сердца благодарная ти воспоем, глаголюще: радуйся, отче Петре, архиереев и всея Российския земли удобрение.


25. {6} Возвращение мощей святаго апостола Варфоломея. Святаго апостола Тита.


Тропарь, глас 3


Апостоли святии:


Кондак апостолу Варфоломею, глас 4


Явился еси велие солнце Церкви, учений сиянием, и чудесы страшными просвещая поющыя тя, Варфоломее, Господень Апостоле.


Кондак апостолу Титу, глас 2


Павлов явився собеседник Апостоле, с ним нам слово предвозвестил еси Божественныя благодати, тайноглагольниче Тите приснопамятне. Сего ради вопием ти: не престай моляся о всех нас.


26. Святых мученик Адриана и Наталии. {+} Сретение Владимирския чудотворныя иконы Пресвятыя Владычицы нашея Богородицы и Приснодевы Марии.


Тропарь мучеником, глас 4


Мученицы Твои, Господи:


Кондак, глас 4


Жены богомудрыя Божественная словеса в сердце положив, Адриане мучениче Христов, к мучениям усердно устремился еси, с супругою венец прием.


Ин кондак, глас 4


Подобен: Явился еси:


Мученик возсия Божественная память, и земныя озари вся концы светло, с веселием зовущих: Ты еси мучеников, Христе, радование.


Тропарь Богородице, глас 4


Днесь светло красуется славнейший град Москва, яко зарю солнечную восприимши, Владычице, чудотворную Твою икону, к нейже ныне мы притекающе и молящеся Тебе взываем сице: о Пречудная Владычице Богородице, молися из Тебе воплощенному Христу Богу нашему, да избавит град сей, и вся грады и страны христианския невредимы от всех навет вражиих, и спасет душы наша, яко Милосерд.


Кондак, глас 8


Подобен: Взбранной:


Взбранной воеводе победительная, яко избавльшеся от злых пришествием Твоего честнаго образа, Владычице Богородице, светло сотворяем празднество сретения Твоего, и обычно зовем Ти: радуйся, Невесто Неневестная.


27. Преподобнаго Пимена Великаго. Святаго священномученика Кукши и Пимена постника, Печерских.


Тропарь Пимену Великому, глас 8


Слез твоих теченьми пустыни безплодное возделал еси, и иже из глубины воздыханьми во сто трудов уплодоносил еси, и был  еси светильник вселенней, сияя чудесы, Пимене отче наш, моли Христа Бога, спастися душам нашим.


Кондак, глас 4


Подобен: Явился еси:


Светлых подвиг твоих, преподобне отче, наста днесь святая память твоя, душы благочестивых веселящи, Пимене Богомудре, отче наш преподобне.


Тропарь священномучеником, глас 3


Мученическою кровию, священне Кукшо, в проповеди Евангелия со учеником ти блаженным честне украсивыйся: и Пимене в постничестве светозарне просиявый, в един день и час внидосте в свет незаходимый, идеже молитеся Господеви, да подаст нам велию милость.


Кондак, глас 4


Светила разумная сошедшеся хвалами воспоем, людие, просияли бо суть в мiре сем Пимен многими подвиги, Кукша же со учеником, проповедию слова, и сии трие единоумно предстояще Святей Троице, яко солнце сияют, и просвещают любовию память их восхваляющих.


23. Преподобнаго Моисея Мурина. Обретение честных мощей преподобнаго Иова Почаевскаго. Собор преподобных отцев Киево-Печерских, в Дальних пещерах.


Тропарь преподобному Моисею, глас 1


Пустынный житель, и в телеси Ангел, и чудотворец явился еси, Богоносе отче наш Моисее: постом, бдением, молитвою, небесная дарования приим, исцеляеши недужныя, и душы верою притекающих ти. Слава Давшему тебе крепость, слава Венчавшему тя, слава Действующему тобою всем исцеления.


Кондыс, глас 4


Мурины заушив, и лица демонов поплевав, мысленно просиял еси якоже солнце светло, светом жития твоего и учением наставляя душы наша.


Тропарь преподобному Иову, глас 4


Возложь на ся иго Христово от юности, преподобне отче Иове, многолетне свято подвизался еси на поприще благочестия во обители  Угорницкой и на острове Дубенстем: и пришед к горе Почаевской, знаменанной цельбоносною стопою Пресвятыя Богородицы, в тесной пещере каменней богомыслия ради и молитвы многократно заключался еси, и благодатию Божиею укрепляяся, мужественно потрудился еси на пользу обители твоея, купно же и противу врагов Православия и благочестия христианскаго, и наставив сицевому ополчению иночествующих, победители тех представил еси Владыце своему и Богу: Того моли спастися душам нашым.


Тропарь преподобным Печерским, глас 4


Мысленное солнце, и светлую луну первоначальных Печерских, со всем собором преподобных днесь почтим: тии бо церковную твердь озаряя, просвещают во тьме страстей бедствующих, и подают от Христа Бога молитвами своими помощь во всех скорбех, и душам нашым просят избавления.


Кондак, глас 8


Избраннии от родов угодницы Божии, святии преподобнии Печерскии, на сих горах добродетельми просиявшии, вас земля не потаила есть, но небо отверзеся вам и райское селение. Темже мы похвальныя песни Богу прославльшему вас в памяти вашей приносим: вы же яко имущии дерзновение, ваш собор почитающих от всех бед молитвами вашими заступайте, яко заступницы нашы и к Богу ходатаи.


29. {(+)} Усекновение честныя главы честнаго славнаго Пророка, Предтечи и Крестителя Господня Иоанна.


Тропарь, глас 2


Память праведнаго с похвалами, тебе же довлеет свидетельство Господне, Предтече: показал бо ся еси воистинну и пророков честнейший, яко и в струях крестити сподобился еси Проповеданнаго. Темже за истину пострадав радуяся, благовестил еси и сущым во аде Бога явльшагося Плотию, вземлющаго грех мiра, и подающаго нам велию милость.


Кондак, глас 5


Предтечево славное усекновение, смотрение бысть некое Божественное: да и сущым во аде Спасово проповесть пришествие. Да рыдает убо Иродиа, беззаконное убийство испросивши: не закон бо Божий, ни живый век возлюби, но притворный, привременный.


30. Иже во святых отец наших патриархов Константинаграда Александра, Иоанна и Павла Новаго. {+} Пренесение честных мощей святаго благовернаго великаго князя Александра Невскаго. {D} Преподобнаго Александра, Свирскаго чудотворца. {+} Обретение честных мощей святаго благовернаго князя Даниила Московскаго.


Тропарь Предтечи, глас 2


Память праведнаго:


Кондак, глас 4


Подобен: Явился еси:


Ирод Предтече беззаконновав, жене подаде главу твою честную, ейже покланяющеся веселимся: Иродиа же плачет и рыдает, и Ирод и плясавшая.


Тропарь святителем, глас 4


Боже отец наших:


Кондак, глас 8


Христовою любовию распалаеми славнии, и ярем Его приемшии крест честный, подражатели Того жития явистеся, и Божественныя славы Его причастницы бысте, Александре Богомудре со Иоанном чудным и Павлом славным. Темже Престолу Его предстояще, прилежно молитеся за душы наша.


Тропарь Александру Невскому, глас 4


Познай свою братию, российский Иосифе, не в Египте, но на небеси царствующий, благоверный княже Александре, и приими моления их, умножая жита людем плодоносием земли твоея, грады владычествия твоего ограждая молением, и наследником твоим благоверным на сопротивныя споборствуя.


Кондак, глас 4


Якоже сродники твои, Борис и Глеб, явишася тебе с небесе в помощь, подвизающемуся на Вейлгера Свейскаго и воев его: тако и ты ныне, блаженне Александре, прииди в помощь твоим сродником, и побори борющыя ны.


Тропарь Александру Свирскому, глас 4


От юности, Богомудре, желанием духовным в пустыню вселився, единаго Христа возжелал еси усердно стопам в след ходити. Темже и ангельстии чини зряще тя удивишася, како с плотию к невидимым кознем подвизався, премудре, победил еси полки страстей воздержанием, и явился еси равноангелен на земли, Александре, преподобне. Моли Христа Бога да спасет душы наша.


Кондак, глас 8


Яко многосветлая звезда днесь в странах Российских возсиял еси, отче, вселився в пустыню, Христовым стопам последовати усердно возжелел еси, и Того святое иго на рамо твое взем честный крест, умертвил еси, труды подвиг твоих, телесная взыграния. Темже вопием ти: спаси стадо твое, еже собрал еси мудре, да зовем ти: радуйся, преподобне Александре, отче наш.





Тропарь и кондак благоверному Даниилу


см. 4 марта.


З1. Положение честнаго пояса Пресвятыя Владычицы нашея Богородицы. Иже во святых отца нашего Киприана, епископа Карфагенскаго.


Тропарь, глас 8


Богородице Приснодево, человеков Покрове, ризу и пояс Пречистаго Твоего телесе, державное граду Твоему обложение даровала еси, безсеменным Рождеством Твоим, нетленна пребывающи, о Тебе бо и естество обновляется и время. Темже молим Тя, мир граду Твоему даровати, и душам нашым велию милость.


Кондак, глас 2


Подобен: В молитвах:


Благоприятное Твое чрево, Богородице, объемший пояс Твой честный, держава граду Тво ему необорима, и сокровище есть благих неоскудно, едина рождшая, Приснодево.


Ин кондак, глас 4


Подобен: Явился еси:


Честнаго пояса Твоего положение празднует днесь Твой, Препетая, храм, и прилежно взывает Ти: радуйся, Дево, христиан Похвало.











